Кешенең фикерләү коралы һәм аралашу чарасы булып сөйләме тора. Сөйләм – бик катлаулы процесс. Сөйләм үсеше тиешенчә барганда, бала биш яшьләренә ана телендәге авазларны тулысынча үзләштереп бетерә. Кызганычка каршы, бу һәрвакытта да болай булмый. Соңгы елларда экологиянең бозылуы, кайбер авырулар, карында вакытта яралгының формалашуы һәм үсеше тиешенчә бармау, булачак әни кичергән кайбер авырулар, йөкле вакытта токсикоз һәм травмалар, резус-фактор буенча каннарның килешмәве, туганда алган травмалар, асфиксия, бала бер яшькә кадәр кичергән кайбер авырулар, баш травмасы, нәселдән килгән авырулар һәм башка бик күп сәбәпләр аркасында балаларның теле ачылу соңара һәм сөйләм үсешендә җитди кимчелекләр килеп чыга. Сөйләм үсешендәге җитешсезлекләр үзеннән-үзе юкка чыкмый, киресенчә, авазлар әйтелешендәге ялгышлар вакыт үтү белән ныгый бара. Шуңа күрә сөйләм үсешендәге кимчелекләр баланың тирә-юньне танып белүенә комачаулый, акыл үсешен тоткарлый, фикер йөр​түенә комачаулый, укучы дәрестә үз фикерен тулысынча сөйләп бирә алмый. Дөрес сөйли алмаган укучы дөрес яза да белми. Димәк, телдәге кимчелек программа мате​риалын тиешенчә үзләштерүгә комачаулый.
Укучыларның зур күпчелеге мәктәпкә теге яки бу дәрәҗәдәге сөйләм кимчелеге белән керә:

1) аваз әйтелеше дөрес формалашмау нәтиҗәсендә кайбер авазлар сөйләмдә төшеп кала яки башка аваз белән алыштырыла: чәй-сәй, күбәләк-түбәләт, алма-ама, китап-титап, Рамил-амил....

2) авазлар аерым очракта, ялгыз кабатлаганда дөрес әйтелә, ләкин сөйләмдә бер-берсе белән бутала, алмаштырыла, ягъни дифференцияцияләнә.

Бу кимчелекләр еш кына баланың кайбер авазларны ишетеп аермавы, ягъни фонематик ишетү сәләте түбән булу, сөйләм органнарын дөрес хәрәкәтләндерә алмавы аркасында, шулай ук әти-әниләрнең бала белән телләрен бозып, сабыйларча сөйләшүләре нәтиҗәсендә дә килеп чыга. Авазларны дөресләү өстендә эшләгәндә иң элек фонематик ишетү сәләтен, сөйләм аппараты моторикасын үстерү кирәклеген истә тотып, беренче дәресләрдән үк логопедик эш элементларын кертү мөһим, ягъни дәрес башында берничә минутны сулыш алуны ныгыту күнегүләренә, артикуляцион гимнастика күнегүләренә бирергә була.Уку елы башында ук балаларга сөйләм аппараты өчен артикуляцион күнегүләр комплексын “Шаян Телкәй” әкияте аша өйрәткәндә балалар кызыксынып, теләп өйрәнәләр. Күнегүләрне укытучы үзе күрсәтеп, шулай ук, күрсәтмә материаллар ярдәмендә эшләтә ала. М-н: “Шаян Телкәйнең өе”, Шаян Телкәй өен матурлый”, “Шаян Телкәй кибеттә”, “Шаян Телкәйнең иртәсе”, “Шаян Телкәй дус тапты”кебек әкият уеннар аша артикуляцион күнегүләр балаларга җиңел бирелә. Балалар белән һәр авазны өйрәнгәндә, Шаян Телкәй ярдәмендә авазларны “җырлап” әйттерү балаларга ныграк тәэсир итә: З авазы – бал корты, чебен-черки, ж – бөҗәкләр, ш – усал каз, р – машина моторы һ.б. 
М-н: “Шаян Телкәй үз өендә утырганда бик матур бер җыр ишетте. Аның да шул җырны өйрәнәсе, кабатлыйсы килде. Ул елмаеп, барлык тешләрен күрсәтте дә, койрыгын (тел очын) аскы ишеккә (аскы тешләргә) терәп, җылы җил өрде. Шулай итеп, бик матур җыр килеп чыкты. Әйдәгез әле бергәләп шул җырны кабатлыйк. ЗЗЗЗЗЗЗЗЗЗЗЗЗЗЗЗЗЗ

Башлангыч класс укытучысы телдән сөйләмне коррекцияләү белән беррәттән язма сөйләмнең дөрес формалашуына да игътибар итәргә тиеш. Россиядә башлангыч класс укучыларын 1977 елдан бирле тикшерү нәтиҗәләре түбәндәгечә: язма сөйләм кимчелекләре 1977 елда – 8,7% булса, бүгенге көнгә бу сан 70%ка җиткән. Бүгенге көндә уку-язуда проблемалары булган балалар саны тагын да арта бара. Бу проблемаларның бер сәбәбе дислексия һәм дисграфия белән бәйләнгән.

Дисграфик – барлык кагыйдәләрне дә белүче, ләкин язуда куллана алмаучы кеше. Укытучылар, әти-әнисе, иптәшләре ялкаулыкта гаепли, тагын да яманрагы тиле дигән ярлык тагып яманлый, ачулана. Бу файдасыз гамәл, чөнки монда эш бөтенләй дә ялкаулыкта түгел, ә баш миенең кагыйдәләрне үтәү өчен җаваплы аерым өлешләренең тиешенчә үсмәвендә. Димәк, баланы гаепләп, ачуланып, аңа булдыра алганыннан да күбрәк эш кушып, таләп итеп бернигә дә ирешеп булмый, мәсьәләне тагын да катлауландырырга, балада уку-язуга карата нәфрәт кенә тудырырга мөмкин. Баланың дәфтәренә карау белән ул дисграфикмы, яки чыннан да ялкау гынамы икәнен ачыкларга мөмкин:

- сүзләр һәм җөмләләрне бер-берсенә кушып язу;
- дәфтәрдә поля саклау, сүзләрне юлдан-юлга күчерү кагыйдәләрен үтәмәү;

- б, в, з, э, хәрефләре, 4, 3, 5, 6 цифрлары икенче якка карап тора (оптик дисграфия);

- бер сүздә бер үк хәрефне икенче хәреф урынына язу – магазим-магазин;

- б-д, ж-х, и-у, п-н, ш-и... хәрефләрен алыштырып язу;

- хәрефләрне төшереп калдыру, сүзләрне, хәрефләрне язып бетермәү, иҗекләрнең урынын алыштырып язу;
- сирәк кулланылучы э, ъ хәрефләренең язылышын оныту;

- аңлаешсыз дип әйтерлек каллиграфия.

Дисграфия вакытында әлеге хаталар тотрыклы булулары белән аерылып торалар, ягъни озак вакытлар сакланалар, авырлык белән генә төзәтеләләр, яки кайбер очракларда төзәтелмәслек булырга да мөмкин. Дисграфия белән беррәттән дислексия- уку процессының тотрыклы рәвештә өлешчә специфик бозылуы шулай ук аерым игътибарга лаек. Дислексиянең төп билгеләре булып:
- уку процессында фонетик яктан охшаш авазларны алыштыру, бутау (яңгырау-саңгырау); шулай ук графикасы охшаш авазларны бутау. (х-ж, п-н, з-а);

- хәрефләп уку: хәрефләр аерым-аерым атала – ке, и, те, а, пе (китап);
- сүзнең иҗек-аваз стуктурасын бозып уку-авазларны, иҗекләрне төшереп калдыру, урыннарын алмаштыру – (абага-агаба, парта-арта);

- техник яктан дөрес укыган очракта да, укыганны аңламау;

- аграмматизмнар-килеш, фигыль кушымчаларын дөрес кулланмау, сүзләрне зат-сан белән төрләндерүдә кыенлыклар булу, тартым кушымчаларын дөрес кулланмау; (урманда бардык, минеке әни, өч китаплар)

- авазларны бозып әйтү, яки, ничек сөйләшсә, шулай уку;
- сүз байлыгы ярлы, лексик категорияләрнең формалашмаган булуы, сүзләрне тиеш урында кулланмау.
Әлеге хаталар берлек санда гына булса, ягъни тотрыклы булмаса, кабатланмаса, дислексия белән дисграфия турында сүз бармый.
Дисграфия һәм дислексия – авыру түгел, шулай булгач, алар дәвалауга бирелмиләр. Алар белән аерым неврологлар һәм логопедлар эшләгәндә генә ниндидер нәтиҗәләргә ирешергә мөмкин. Ләкин, башлангыч класс укытучысы баланың уку һәм язуындагы хаталарына күз йома алмый, ул аны ничек кенә булса да өйрәтергә, билгеле стандартларга җавап бирерлек итеп әзерләргә тырыша. Чөнки хәзерге заман мәктәбе стандарт фикерләүче, 4-5легә генә укучы балалар тәрбияләп чыгаруны таләп итә, шулай булмаса, башлангыч классларда 3легә укучы калырга тиеш түгел дигәнне ничек аңларга? Ә ул бала дислектик яки дисграфик булса нишләргә дигән сорауга беркем дә җавап бирә алмый. Әгәр бүген мәктәпкә килүче балаларның 70%ы теге яки бу дәрәҗәдә дисграфик яки дислектик булып тора икән, бәлки һәр авыл мәктәбенә логопед штатлары булдыруны таләп итү урынлырак булыр иде, яки башлангыч класс укытучыларын әзерләгәндә үк, логопедик профильне дә кушып әзерләү файдалыдыр. Һич булмаса, һәр башлангыч класста интернет челәтәренә тоташтырылган компьютер булдырганда да, төрле логопедик уеннар аша ниндидер нәтиҗәләргә ирешергә мөмкин булыр иде. Әлбәттә, болар якын киләчәктә хыялда гына калачак, шуңа күрә, балаларның язма һәм телдән сөйләмендәге кимчелекләрен төзәтү, бетерү өчен кулланыла торган кайбер уңышлы дип санаган логопедик күнегүләрне презентация өлешендә күрә аласыз.
Бала үзенең беренче укытучысын гомер буе яхшы яктан гына искә ала, аны Алиһәгә тиңләп яши, үзенең икенче әнисе дип саный. Барыбызга да шушы илаһи образдан тайпылмыйча, намус аклыгы, күңел сафлыгы, сабырлык белән эшләргә язсын. Яңа уку елын тән сихәтлеге, җан тынычлыгы белән каршылыйк.

